FRR, communicau da pressa (liung)
FUNDAZIUN RETOROMANA PADER FLURIN MAISSEN (FRR)

Il fevrer 2011 ei il Cussegl da fundaziun dalla Fundaziun Retoromana P. Flurin Maissen seradunaus per salvar sia radunonza annuala, sco era per prender decisiuns currentas e discussiunar divers temas d’actualitad. Il cussegl ha decidiu da publicar las suandontas informaziuns e posiziuns ufficialas. 


1. Statuts e Cussegl da fundaziun 

La Fundaziun Retoromana ei ina fundaziun da dretg privat, vegnida erigida 1982 sco successura da treis instituziuns culturalas sectorialas romontschas: « Institut de Cuors Retoromontsch », « Fond Cultural Romontsch » e « Ediziun Revista Retoromontscha ». En connex cullas novas prescripziuns cantunalas digl onn 2006 ha ella adattau e precisau ses statuts. Siu intent, exprimius da siu conceptur P. Flurin Maissen, resta tenor igl art. 2 da ses statuts: «La Fundaziun Retoromana Pader Flurin Maissen (FRR) ha la finamira de salvar, tgirar ed animar la cultura dils Retoromontschs ad ina veta emplenida da tut quei ch’ei human, bi e car, exequida en tutta libertad dils dretgs humans.» 

La Fundaziun Retoromana vegn dirigida dad in Cussegl da fundaziun da tschun commembers, ch’ein actualmein: Francestg Friberg (president), Jean-Jacques Furer (actuar), Inge Venzin-Flury (cassiera), Alexi Nay (assessur) e Franz Roos (assessur). 


2. Activitads dalla Fundaziun Retoromana 

Conformamein a siu intent statutar s’engascha la Fundaziun Retoromana tenor sias forzas en tut quei che pertucca il romontsch e sia defensiun e promoziun. Ella tgira contacts, en particular cun autras communitads discriminadas, e dat informaziuns sur dil romontsch, da sia situaziun, da ses dretgs e da ses basegns. Sia activitad concreta centrala ei l’organisaziun annuala dil Cuors romontsch sursilvan da Laax e siu grond project actual ei la realisaziun d’in Vocabulari franzos-romontsch. 


2.a Cuors romontsch 

La Fundaziun Retoromana s’occupescha dils pli vegls cuors intensivs regulars da stad per emprender romontsch, il Cuors romontsch sursilvan creaus 1969. Ei setracta d’in cuors intensiv da duas jamnas, organisaus mintg’onn il fenadur a Laax. Quei cuors ei sesviluppaus pli e pli fetg el decuors dils onns e cumpeglia ussa 8 livels fundamentals, cun las subdivisiuns 1A, 1B (cumparegliau cun 1A setracta ei tier il livel 1B d’in livel cun ina purschida da materia in tec slargiada e cun in tempo pli spert), 8A, 8B. Il nivel 8B ha la pretensiun da constituir ina sort pintga universitad romontscha da stad e porscha moduls buca mo davart il lungatg romontsch, mobein era davart la cultura, la litteratura, l’economia etc. dalla regiun. Ils livels 1-7 elaboreschan el decuors dallas duas jamnas a moda sistematica la materia dil mied d’instrucziun (mintga livel mintgamai 5 unitads). Il livel 8A repeta la materia dils livels 1-7. Il program accumpignont propona regularmein temas ch’includan ils auters idioms romontschs, e per interessents vegn è purschiu ina gada ni l’autra in’introducziun specifica el rumantsch grischun; quei ei era in dils motivs daco ch’il Cuors ha aschuntau in + a siu num e senumna ussa Cuors romontsch sursilvan+. Ella mesira dil pusseivel vegn è purschiu seminaris ni referats davart autras communitads, aschia el decuors dils davos onns il ladin dolomitan, il sorab, il provenzal/occitan. 

Igl ei reussiu da sviluppar il Cuors romontsch ad ina purschida arrundada che cuarcla dapi igl onn 2009 tut ils basegns linguistics per emprender in lungatg, e che corrispunda plinavon a tut ils livels dil RECOL (certificaziun internaziunala dil lungatg tenor il « Rom europè communabel per lungatgs). 
2009 ha il Cuors festivau ils 40 onns da sia existenza. Cun quella caschun ha la Fundaziun Retoromana introduciu diversas novitads ed organisau ina gronda exposiziun cun material d’arhiv e videos. 84 persunas dallas pli diversas vegliadetgnas e provegnientschas han participau al Cuors 2009. 

Cun 93 participonts ei 2010 staus il record absolut ella historia dil Cuors. 

Il Cussegl da Fundaziun ha approbau las preparativas per il Cuors 2011.


2.b Vocabulari franzos – romontsch sursilvan 

Suenter haver publicau anno 2002 il Vocabulari romontsch sursilvan – franzos ha la Fundaziun Retoromana decidiu da cumpletar l’ovra, realisond era il vocabulari invers. Il svilup dils mieds informatics lubescha quella ga da prender en consideraziun en ina maniera specifica era tschellas fuormas screttas dil romontsch, aschia che l’ovra vegn ad esser in Vocabulari franzos – romontsch sursilvan+. 

Numerusas contribuziuns, denter auter dil cantun e dalla Ligia Romontscha, han lubiu da segirar gia ussa la pli gronda part dil preventiv e cun quei da lantschar las lavurs da realisaziun dil project. 
Il Cussegl da fundaziun ha approbau il plan da lavur che preveda da finir la redacziun tochen la fin da 2013 e la publicaziun dall’ovra igl onn 2014. 


3. Posiziun dalla Fundaziun Retoromana pertuccont il rg – Sustegn alla Pro Idioms 

Il Cussegl da fundaziun ha definiu gia avon onns la posiziun dalla Fundaziun Retoromana viers il rumantsch grischun (rg). 

La Fundaziun Retoromana considerescha che la finamira dil rg sco quei ch’ella era vegnida presentada 1982 – diever (a scret) leu nua ch’ins duvrass pervia dalla varietad d’idioms il tudestg per sedrizzar als Romontschs, denton negin’obligaziun per ils Romontschs da duvrar activamein il rg (a scret u a bucca) – fuva e resta buna, raschuneivla e profiteivla per il romontsch. Per quei motiv integrescha la FRR era ina gada ni l’autra in’introducziun el rg en sia purschida dil Cuors romontsch, e preveda indicaziuns en rg (sper ils auters idioms) en siu vocabulari franzos – romontsch sursilvan. 

La Fundaziun Retoromana ei era pertscharta dils problems supplementars che l’existenza da plirs idioms representa per il romontsch, pia che la situaziun fuss pli sempla sch’il romontsch havess dapi tschentaners in unic lungatg scret. (Ella remarca tuttina en quei connex che auters lungatgs dil mund han pli ch’ina fuorma ufficiala, e vivan fetg bein cun quei – aschia il norveges, e tochen in cert punct per exempel igl engles.)
Il fatg ei denton che plirs idioms screts ein sesviluppai e s’ignivai per part gia avon tschentaners, han dau naschientscha ad ina tradiziun, ina litteratura per part surprendenta considerond il diember dils plidaders. Il fatg ei era ch’ins ha, enstagl da batter per dretgs aduals dil romontsch e dils Romontschs, acceptau l’inegualitad, la discriminaziun, ed empruau duront generaziuns da cumpensar ils effects da quella appellond, cun poesias, proclamaziuns e canzuns els idioms existents, al cor, als sentiments. En quella moda ei sesviluppau in ligiom per il romontsch ch’ei bia pli affectivs che quei ch’ei il cass per exempel per il franzos, ed in ligiom che sebasa, ellas biaras sche buca tuttas regiuns, silla fuorma che vegn scretta, cantada, udida, vivida intensivamein: igl idiom-mumma. 
Ella situaziun dad oz, nua ch’ils effects dalla discriminaziun dil romontsch sefan sentir aschi tragicamein e ch’il romontsch semantegn malamein mo en parts da siu anteriur intschess, nua che tgi che plaida aunc romontsch ha empriu da sesurvir gest aschibein ed en sesez per biaras caussas aunc meglier dil tudestg che dil romontsch, aschia ch’ei setschenta probablamein pir che mai la damonda schebein ins dueigi dar vinavon il romontsch als affons, en quella situaziun san ins buca selubir da tagliar aunc il ligiom affectiv cun igl idiom cultivaus dapi generaziuns, a bucca sco era a scret. 
Essend perschuadida aschibein dil sustegn ch’il rg sa porscher ella rolla per la quala el ei vegnius creaus, sco era dalla necessitad da salvar e tgirar il ligiom affectiv particular dils biars Romontschs per lur idiom, per sia tradiziun en particular scretta e per sia litteratura, sustegn e cumparta la Fundaziun Retoromana la finamira dalla Pro Idioms. 
Ils geniturs ed igl ambient transmettan allas novas generaziuns il lungatg plidau. Perencunter sa mo la scola segirar ad in’entira populaziun igl indispensabel damogn activ dil plaid scret en siu idiom dil cor. Inaga segirau quei damogn ed igl access all’ierta scretta digl idiom, eis ei pusseivel e mo dueivel da menar ad in bien damogn passiv dil rg – ual aschi dueivel fuss ei denton dad era promover la habilitad da capir e leger auters idioms e lur litteratura. Mintgin che vul silsuenter, per siu mistregn ni per gust, sviluppar in damogn activ dil rg, sa far quei tgunschamein sepusond sil damogn contonschius en siu idiom – ferton ch’il cuntrari vegn ad esser bia pli grev ella situaziun generala sco ella sepresenta. Perquei sto mintga vischnaunca che vul mantener la scola egl idiom regiunal haver il dretg e la pusseivladad pratica da far ei. 


4. Rappel dalla Fundaziun Retoromana concernent ils dretgs e las necessitads dil romontsch 

La scola ha in’impurtonza essenziala per il manteniment d’in lungatg. El cass dil romontsch ha ella plinavon in’impurtonza essenziala per il manteniment dil ligiom affectiv viers igl idiom e l’ierta era scretta da quel. Il ligiom affectiv, aschi ferms e necessaris sco el po esser, basta denton buca per cumpensar ils effects negativs dalla situaziun ella quala il romontsch ei vegnius bess.

Avon dus tschentaners fuva il romontsch il lungatg dalla maioritad absoluta dalla populaziun dil Grischun ed il lungatg natural ella gronda part dil cantun. Sulettamein ina buna tiarza dalla populaziun dil cantun veva il tudestg sco lungatg-mumma. In siatavel era da lungatg talian.
La glieud da lungatg romontsch representava ver 2,2% dalla populaziun svizra da lu – quei corrispundess a quasi 200.000 persunas dalla populaziun dad oz. 

El spazi da paucas generaziuns ei il romontsch svanius totalmein da biaras vischnauncas antruras romontschas, en biaras autras pusigna el mo, e dapertut ei il tudestg omnipresents sper ni schizun avon il romontsch. Enconuschentamein ein ussa tut ils Romontschs bilings – ed han savens empriu (u stuiu emprender) da s’exprimer meglier per tudestg che per romontsch, silmeins en certas domenas. 
Sulettamein miez pertschien dalla populaziun dalla Svizra e 14% da quella dil Grischun ha considerau dad aunc saver indicar il romontsch sco meglier lungatg anno 2000. Igl ei bein ver ch’il romontsch ei pulitamein pli derasaus sco lungatg da famiglia che sco meglier lungatg. Sin basa dalla dumbraziun e dils sondadis da RTR san ins schizun affirmar che tochen 100.000 habitonts dalla Svizra plidavan insumma romontsch entuorn igl onn 2000, e varga 100.000 capevan el. La digren en peisa demografica e territoriala ei denton immensa ed irreparabla. Il romontsch ha era piars bia da sia ragischaziun e forza, aschibein el spért sco era ella veta quotidiana dallas regiuns romontschas. El piarda ad in piarder ella concurrenza cul tudestg. Las pli grondas sperditas ein dil reminent schabegiadas pér ils davos decennis – parallelamein ad in svilup cultural dil romontsch ch’ei en sesez extraordinaris considerond la reducziun cuntinuonta aschibein digl intschess sco era dalla populaziun. 
 
La raschun da quella catastrofa ei buca d’encurir en ina disaffecziun dils Romontschs per lur lungatg. Sch’ins mira endretg, ei quei il cuntrari enzatgei nungetg che tonta glieud ha tuttina salvau il romontsch e transmess el da generaziun a generaziun malgrad che quei significava dretgs naturals sminui e difficultads supplementaras variontas ella veta pratica. 

Il problem fundamental dil romontsch ei la discriminaziun ch’el pitescha en cumparegliaziun culs auters lungatgs dalla tiara. 
Ni il cantun Grischun dapi sia creaziun, ni la Svizra moderna han renconuschiu e tractau il romontsch sco lungatg ufficial aduals en particular al tudestg. Ins ha anzi considerau sco normal d’administrar igl intschess romontsch per tudestg. 

Cunquei han ins imponiu als Romontschs in sforz particular per emprender il tudestg il meglier pusseivel, negligend lur agen lungatg. Pudend ni duvrar il romontsch en certas domenas, ni emprender igl agen lungatg adualmein a quei ch’ils auters Grischuns e Svizzers savevan e san far cun lur agen lungatg, han ils Romontschs buca saviu sviluppar e dumignar il romontsch sco quei ch’ei schabegiau cun tschels lungatgs. 
Il cumplex dalla malnizeivladad pratica dil romontsch e d’ina inferiuradad viers il tudestg ei s’ignivaus. Pli e pli che la societad ei semodernisada e vegnida pli cumplexa entras in’influenza carschenta dall’administraziun e dallas communicaziuns – omisduas vividas unicamein ni essenzialmein per tudestg – ein l’influenza, l’omnipresenza e la necessitad dil tudestg era carschidas egl intschess romontsch. Havend la populaziun romontscha adina meins peisa en cefras relativas e savend ils Romontschs adina meglier tudestg, han ins era buca sviluppau per il romontsch quei che fuss stau normal da sviluppar per ils auters lungatgs. Cunquei han ins smaccau il romontsch adina pli fetg a cantun. 

Essend il romontsch malrenconuschius e malnizeivels u danvonz en siu agen intschess, ein ils immigrants, carmalai adina pli numerusamein entras il svilup economic, s’integrai mal ed han il cuntrari aunc augmentau la pressiun viers il tudestg. 
Che quei ei buc in process normal muossa igl exempel dil Giura bernes. Leu ha – en consequenza dils moviments migratoris – in tschunavel dallas vischnauncas giu en ina u l’autra dallas dumbraziuns federalas ina maioritad absoluta da habitonts da lungatg tudestg. Perquei ch’il lungatg ufficial a tuts livels fuva ed ei il franzos, perquei che la scola fuva ed ei franzosa, perquei che la posiziun dil franzos fuva ed ei renconuschida e garantida, ei il lungatg dil liug buca vegnius stuschaus a cantun, ils immigrants ein s’integrai a moda normala e las dumbraziuns suandontas han puspei mussau ina maioritad da lungatg franzos. 
Igl ei ver ch’il franzos ha tut in’autra impurtonza statistica e culturala ch’il romontsch. Decisivs ein denton ni il diember da plidaders, ni la posiziun internaziunala d’in lungatg, mobein la scola e l’administraziun sin tuts livels. Quei muossa igl exempel dall’Alsazia, nua che la Frontscha ha imponiu la scola e l’administraziun franzosa, e rut l’ossa ad in lungatg aschi impurtont e pussent sco quei ch’il tudestg ei.

Bein ei la situaziun sociopolitica dil romontsch semigliurada ultimamein, e buca pauc. Per la Svizra eis el in lungatg miez ufficial e la Confederaziun ei obligada da far sforzs per mantener el. El Grischun eis el en teoria aduals al tudestg – cun excepziuns denton, e tgei che la pratica ei veramein, sa mintgin. Ei dat in canal radio romontsch e singulas emissiuns romontschas da televisiun – denton negin agen canal cumplet. Ins ha fatg aunc biars auters progress pigns u pli gronds. Tut en tut denton vegn quei fetg tard ed igl ei bia memia pauc, pér ina pintga part da quei che descha naturalmein al romontsch ed ei necessari a mintga lungatg, pign u grond, per viver a moda normala en nossa societad. 

Ei basta buca dad appellar al cor. Ei descha buc da repeter ad in repeter ch’in pievel vivi, sch’el vegli viver – ferton ch’ins pirenta el. In pievel vul secapescha viver, ed el viva sch’ins lai viver el. 

La Fundaziun Retoromana pretenda ch’il romontsch survegni finalmein quei che descha ad el ed ei necessari a mintga lungatg per viver. Buca in sustegn sco almosnas drova il romontsch, mobein l’adualitad aschibein teoretica sco pratica, ils medems dretgs, il medem tractament e las medemas garanzias sco tschels lungatgs dil Grischun e dalla Svizra. Inaga ch’il romontsch vegn tractaus e garantius en quei che resta da siu intschess ella medema maniera sco il tudestg a Sursaissa, Cuera u Berna, sco il franzos a Moutier ed a Losanna ni il talian a Lugano, vegn el era a viver leu – detg cuortamein – a moda normala. 

Fundaziun Retoromana, primavera 2011

